
МУСТАҚИЛ ФИКРЛАШ МАДАНИЯТИНИ РИВОЖЛАНТИРИШНИНГ ПЕДАГОГИК МОДЕЛИ
Таълим технологиялари алгоритмларидан фойдаланиш бўлажак мутахассисда мустақил фикрлаш маданиятининг таркибий қисмларини шакллантиришга ёрдам беради. Мустақил фикрлаш маданияти ривожлантиришда билишнинг деярли барча турлари иштирок этиши шарт. Билиш жараёнида қиёсий-тарихий, оқибатдан сабабга бориш, кузатиш, хулоса чиқариш, индуктив ва дедуктив ёндашув, умумлаштириш, яхлитни қисмларга ажратиш ва таҳлил каби бир қатор таълимий методлардан фойдаланилади.

Мустақил фикрлаш маданиятини ривожлантиришда юқорида номлари келтирилган ўқитиш усуллари 1) талабаларда ижодий қобилиятларни ривожлантириш; 2) уларда билиш ва касбий фаолиятга қизиқишни шакллантириш мақсадларида фойдаланилади.

Мустақил фикрлаш маданиятини ривожлантиришнинг фалсафий, тарихий, психологик-педагогик ва маданиятшунослик билимлари тизимидаги назарий жиҳатларни ўрганиш мустақил фикрлаш маданиятини ривожлантириш моделини яратиш имконини беради.

Маълумки, модел (лотинча modulus – ўлчов, намуна) – бу табиат ва жамиятдаги бирор ҳодиса ёки жараённинг схемаси, тасвиридир. Шу соҳа олимларининг кўпчилиги моделни яратиш жараёнига тизимни муваффақиятли тасвирлаш шартлари сифатида қарашади
. 

Бизнинг ҳолатимизда МФМни ривожлантиришга йўналтирилган  ўқитиш намунаси сифатида – модел сўзи, МФМ ривожланганлиги даражасини  ўлчаш мезони сифатида модул ишлатилади.

Бўлажак мутахассиснинг мустақил фикрлаш маданиятини ривожлантириш модели

Олий таълим шароитида мустақил фикрлаш маданиятини  ривожлантириш бўйича шахс фаолиятини педагогик моделлаштириш ва амалга ошириш ҳар қандай тўлақонли фаолият учун уч таркибий қисм: эҳтиёж-мотивация, ахборотли ижро  ва рефлексив баҳодан иборатлигини ҳамиша кўзда тутиши лозим.

Шундай қилиб, олий таълим муассасаларида мутахассисларнинг касбий тайёргарлик тизимида мустақил фикрлаш маданиятини ривожлантириш жараёнини педагогик моделлаштириш, уни шахс тарбиясига йўналтирилган таълим тизимида қўллаш педагогик эҳтиёжга айланиб бормоқда.

Мустақил фикрлаш маданиятини ривожлантириш моделини яратиш ва педагогик тизимни лойиҳалаштиришда шахснинг индивидуал хусусиятлари ва қобилиятларини ривожлантириш (М.Очилов, касбий йўналганлик (О.Қўйсинов), ижтимоий-маданий тажрибани ўрганиш (Н.Эгамбердиева), ижтимоий-тарихий маданиятни ўзлаштириш (О.Мусурмонова масалаларини тадқиқ этган олимлар қарашларига таянилди. МФМни ривожлантириш модели, аввало, шахсни ҳар томонлама ривожлантириш, маънавий баркамол, ижтимоий фаол, касбий лаёқатли ва ўзини такомиллаштириб борадиган етук шахс учун шароит яратишга хизмат қилади.

Бунинг учун, аввало, мутахассис тайёрлашда МФМни ривожлантиришнинг мезонларини белгилаб олиш зарур бўлади. Шу асосда бўлажак ўқитувчиларни давр талабига жавоб бера оладиган мутахассис сифатида тайёрлашга хизмат қиладиган талабларни инобатга олган модел лойиҳаси яратилади. 

Мазкур мезонлар юзасидан олиб борилган тажриба-синов натижалари шуни кўрсатдики, бу жараёнда қатнашган ҳар саккиз респондентдан биттаси – асосий фикр ривожлантирилишини, ҳар уч респондентдан бири эса – барча фикрлар ривожланишининг моҳиятини танлаган. Бу ўқув жараёнида ижодий салоҳиятни назарда тутмайдиган, репродуктив масалалардан фойдаланиш натижасидир. Мазкур оқибатнинг ўзидан олдин унга олиб келувчи сабабларни бартараф қилиш мақсадида мустақил фикрлаш маданиятини ривожлантириш модели яратилди. Тизимдаги айрим масалаларнинг у ёки бу турга мансублиги, шахснинг мазкур муаммони ҳал этиш қобилиятига боғлиқ бўлгани учун, шартлидир. Таклиф этилаётган модель мустақил фикрлаш маданиятининг асосий таркибий қисмларини ривожлантириш учун мантиқий ва диалектик фикр меъёрларини ўзлаштиришга йўналтирилган. Бу тизим қуйидаги тамойилларга асосланган: масалаларни мантиқий фикрлаш асосида таснифлаш; фанлараро алоқаларга эришиш; масалалар мазмунининг касбга йўналтирилганлиги; маданиятга ундаш; мустақил билим олишлар ҳисобланади

«Тарбиявий ишлар методикаси» ўқув фанини ўқитишда мустақил фикрлаш маданиятини ривожлантириш тамойилларига амал қилиш кўзланган мақсадга мувофиқдир. Бунинг учун ўқув машғулотининг таълимий, тарбиявий ва ривожлантирувчи мақсадларини амалга оширишда фикрлаш самарадорлигига эришиш тақозо этилади.

Мантиқий фикрлаш шакллари бўйича масалаларни таснифлаш асосий фикр тизимини ажратиш, уларни машқ қилдириш ва рефлексга айлантириш имконини беради. Турғун фикрлашнинг (тушунча, муҳокама, хулоса чиқариш) мавжудлиги ва фикр операциялари (таҳлил, синтез, абстрактлаштириш, таққослаш, умумлаштириш, таснифлаш ва ҳк.)ни, шунингдек, улар асосида ётган қонун-қоидаларни эгаллаш мустақил фикрлаш ривожланганлигидан далолат беради. Амалиёт даврида талабалар буни англашлари учун бу мантиқий жараён тўла амалга ошириладиган ёки интегратив қўлланадиган ўқув материалларидан намуналар келтириш зарур.

� Модель – (лотинча modulus – ўлчов, меъёр) кенг маънода бирор объект ёки объектлар тизимининг образи, нусхаси ёки намунаси. М: ернинг модели – глобус; осмон ва ундаги юлдузлар модели – планетарий (42-б.). модул – (лотинча modulus – ўлчов, меъёр) меъморчилик ва қурилишда иншоотларнинг қисмлари ўлчамларини ифодалаш учун қабул қилинган асбоб, ўлчов; математикада сонлар тўплами...(44-б.) ЎзМЭ. 6-жилд. Т.: “Ўзбекистон миллий энциклопедияси” Давлат илмий нашриёти, 2003. Б.704.








